
Ritgerð þessi er 6 eininga lokaverkefni til BA-prófs í arkitektúr. Óheimilt 

að afrita ritgerðina á nokkurn hátt nema með leyfi höfundar. 

 



Útdráttur 

Ritgerðin fjallar um skipulag miðbæjarins á Akureyri og hvernig ásýnd bæjarins hefur 

myndast með tíð og tíma í gegnum hin fjölmörgu skipulög sem unnin hafa verið um 

miðbæinn. Fjallað er stuttlega um eðli miðbæja og miðborga almennt. Eins eru skoðaðar 

kenningar úr borgar- og skipulagsfræði um hvernig sé ákjósanlegt að hanna og móta 

borgarrými. Skipulagssaga miðbæjarins á Akureyri er síðan rakin allt frá því að byggð 

hófst og fram til dagsins í dag og þess skipulags sem nú er í gildi. Hvert skipulag, hvort 

sem um ræðir deiliskipulag fyrir miðbæinn eða aðalskipulag bæjarins í heild, er skoðað og 

farið í áherslur og framtíðarsýn þeirra sem koma að miðbænum. Skoðað er hvernig 

miðbærinn leit út á þeim tíma sem skipulagsvinnan stóð yfir, hverjar áætlanir voru um 

uppbyggingu og hverju þótti mikilvægt að breyta hverju sinni. Einnig er skoðað hvað var 

byggt, hvaða hugmyndir urðu að veruleika og hverjar ekki og hvernig það hefur haft áhrif á 

ásýnd miðbæjarins. Einnig er farið í tillögur að deiliskipulögum sem ekki voru samþykktar 

og hvernig þær hefðu getað breytt ásýnd miðbæjarins. Að lokum er ásýnd miðbæjarins í 

dag og framtíðarhorfur hans skoðaðar. Ritgerðin er byggð á sagnfræðilegum heimildum 

um Akureyri, aðalskipulögum Akureyrar, deiliskipulögum og skipulagstillögum um 

miðbæinn.   

Inngangur  

Skipulag bæja og borga er notað til að stýra uppbyggingu þeirra, hvar og hvernig þau 

þenjast út. Með greiningu á staðháttum, þörfum samfélagsins og mannlegra þátta er reynt 

að móta stefnu um hvernig uppbyggingu mannvirkja skal háttað til að skapa lífvænlegt 

umhverfi. Misvel hefur þó tekist til í gegnum tíðina og nú til dags eru skipulög 

endurskoðuð á nokkurra ára fresti til að bregðast við breyttum aðstæðum.  

Vorið 2005 voru niðurstöður úr samkeppni um nýja ásýnd og nýtt skipulag miðbæjarins 

á Akureyri kynntar fyrir íbúum. Ég fór á þennan fund að beiðni skólastjórnanda, í þeim 

grunnskóla þar sem ég stundaði nám, þá aðeins fjórtán ára. Þar var farið yfir 

verðlaunatillögur úr samkeppninni og hvernig breyta átti miðbænum í takt við þær. Þar 

kviknaði áhugi minn af alvöru á arkitektúr í hinu stóra samhengi. Ég sat stjörf af hrifningu 

og fylgdist með hvernig umturna átti miðbænum og gera lífvænlegri og hvernig mætti gera 

það á mismunandi vegu. Ég fór út með stjörnur í augunum og fór eftir það að veita 

umhverfi mínu mun meiri athygli.   

Akureyri sem minn heimabær er mér skiljanlega mjög kær, þaðan á ég fjölmargar 

minningar og umhverfi hans hefur vitanlega haft áhrif á mig sem nema í arkitektúr. Því 

fannst mér tilvalið að leiða saman þessa tvo mjög svo skyldu en samt ólíku þætti, þ.e minn 

heimabæ og skipulag í þessari ritgerð. Ég vildi skoða hvernig sá miðbær sem ég þekki 

myndaðist og með hvaða hætti ásýnd hans mótaðist, hvernig hann hefði getað orðið en 

varð ekki og hver framtíð hans er með tilliti til núverandi skipulags. Einnig langaði mig að 

skoða hvernig skipulög hafa haft áhrif, stjórnað ásýnd miðbæjarins og það sem byggt hefur 

verið utan skipulags hefur haft áhrif á bæjarmyndina. Ritgerðin er byggð á sagnfræðilegum 

heimildum um Akureyri og rýnt er í aðalskipulög Akureyrar, deiliskipulög og aðrar 

skipulagstillögur um miðbæinn.   

1. Tilgangur skipulags og framkvæmd þess 

Í dag reynum við að móta umhverfi okkar á skipulagðan hátt. Það hefur þó ekki alltaf verið 

svo en þegar fyrstu bæir fóru að myndast á Íslandi var skipulag lítið sem ekkert og 

byggðamynstrið frekar tilviljanakennt. Bygginganefnd eða yfirvöld sáu um að úthluta 

lóðum og ákveða legu gatna en lengra náði vald þeirra ekki.1 Með tímanum stækkuðu 

bæirnir og smám saman fóru yfirvöld að reyna að hafa meiri stjórn á mótun byggðarinnar. 

Snemma á 20. öld hóf skipulagsnefnd ríkisins störf og var markmið hennar að bæta 

skipulag íslenskra bæja.2 

Í dag er skipulag umhverfis okkar og bæja unnið út frá margþættu kerfi. Skipulagsmál 

eru í höndum sveitarfélaga undir eftirliti Skipulagsstofnunar. Stefnu ríkisins í 

skipulagsmálum á að setja fram í landsskipulagsstefnu.3 Þar á eftir koma svæðisskipulög, 

þau taka til tveggja eða fleiri sveitarfélaga þar sem mörkuð er sameiginleg stefna um t.d. 

umhverfismál og þjónustukerfi. Svæðisskipulag tekur til sameiginlegra hagsmuna 

viðkomandi sveitarfélaga.4 Hvert sveitarfélag hefur svo sitt aðalskipulag og innan þess 

fleiri deiliskipulög sem taka til minni svæða. 

Aðalskipulag skilgreinir hvernig landi er ráðstafað til uppbyggingar og verndunar. Þar 

er útlistað í stórum dráttum hvernig móta skal byggt umhverfi og gatnakerfi, hvar 

íbúabyggð, iðnaðarhverfi, þjónustukjarnar og aðrir slíkir þættir eru staðsettir. Markmið 

með þessum ákvörðunum er að greina, mynda og þróa áfram staðaranda sveitarfélagsins í 

heild. Aðalskipulag er mótað af skipulagsnefnd hvers sveitarfélags og háð samþykki 

sveitarstjórnar og staðfestingu Skipulagsstofnunar. Miðað er við að aðalskipulög móti 

stefnu til a.m.k. tólf ára í senn.5 

Deiliskipulag byggir á aðalskipulagi og tekur til svæðis sem myndar heildstæða einingu. 

Þar eru teknar ákvarðanir um landnotkun og nánari útfærslu byggðar, t.d. húsagerða, 

starfsemi og frágangs opinna svæða. Jafnframt tekur deiliskipulag til verndar á 

                                                 
1 Guðjón Friðriksson, „Guðmundur Hannesson og skipulag Reykjavíkur,“ í Borgarbrot: sextán sjónarhorn á 

borgarsamfélagið, Páll Björnsson ritstýrði, 45-57, Reykjavík: Borgarfræðasetur og Háskóli Íslands, 2003, 

bls. 46. 
2 Páll Líndal, Bæirnir byggjast, Reykjavík: Skipulagsstjóri ríkisins og Sögusafn, 1982, bls. 87. 
3„Um landsskipulagsstefnu,“ Skipulagsstofnun, sótt 10. október 2015 af http://www.landsskipulag.is/. 
4 „Svæðisskipulag,“ Skipulagsstofnun, sótt 10. október 2015 af 

http://www.skipulag.is/skipulagsmal/svaedisskipulag/. 
5 „Leiðbeiningarblað 2,“ Skipulagsstofnun, 1.útgáfa, nóvember 2011, 

http://www.skipulag.is/media/skipulagsmal/Leidbbl_2_1utg_nov2011.pdf. 

náttúrusvæðum og þróunar og verndunar fyrirliggjandi byggðar. Það er gert til að tryggja 

viðeigandi hönnun bygginga og umhverfis fyrir hvern stað. 6 7 

Skipulagsnefnd sveitarfélags hefur umsjón með gerð deiliskipulagstillögu fyrir hönd 

sveitarstjórnar. Hún er unnin í samráði við og kynnt fyrir íbúum og öðrum 

hagsmunaaðilum sem geta gert athugasemdir. Í framhaldinu tekur skipulagsnefndin afstöðu 

til athugasemda og breytir tillögunni eftir því sem þurfa þykir. Sveitarstjórn tekur svo 

tillöguna fyrir og síðan er hún send til Skipulagsstofnunar til yfirferðar áður en 

deiliskipulagið getur tekið gildi. 8 

Þessum skipulagsgerðum og farvegum sem þau eru mótuð í er ætlað að sjá til þess að 

margir ólíkir aðilar hafi áhrif á gerð þeirra. Íbúum og öðrum hagsmunaaðilum eru gefin 

mörg tækifæri til að leggja fram hugmyndir og gera athugasemdir og reynt að fá íbúa til að 

taka afstöðu. Þetta er gert til þess að ekki sé ráðist í framkvæmdir án nægilegs 

undirbúnings og vandlegrar íhugunar.  

 

 

                                                 
6 „Leiðbeiningarblað 9,“ Skipulagsstofnun, 2.útgáfa, janúar 2013, http://www.skipulag.is/media/pdf-

skjol/Leidbbl_9_2utg_jan2013.pdf. 
7 „Skipulag og ferðamál,“ Skipulagsstofnun, 2013, http://www.skipulag.is/media/ferdamalathing-

2013/Ferdaloka-(2).pdf. 
8 „Leiðbeiningarblað 9.“  

2. Miðbæir, eðli og mikilvægi þeirra 

Í flestum stærri bæjum og borgum eru borgarhlutar sem jafnan eru nefndir miðbæir eða 

miðborgir, í stærri borgum eru jafnvel fleiri slíkir kjarnar, yfirleitt eru þó elstu kjarnarnir 

skilgreindir sem miðbær (e. city center). Miðbæir eru yfirleitt hjarta hvers staðar, mikilvæg 

ásýnd staða út á við, stór hluti af ímynd samfélagsins og staðaranda. Oftar en ekki eru 

miðbæir einnig sá hluti bæja og borga sem byggðist fyrst. Í seinni tíð hafa staðir svo 

stækkað út frá miðbæjunum og myndað ný hverfi sem oft hafa ekki sína eigin kjarna 

heldur leita inn í miðbæinn í alla þjónustu. Miðbæir eru þungamiðja og jafnframt umgjörð 

mannlífs, menningar, viðskipta, atvinnu, stjórnsýslu og þjónustu. Öflugir miðbæjarkjarnar 

draga að fólk og eru mikilvægur hluti af lífsgæðum samfélagsins. Miðbærinn er vettvangur 

samverustunda íbúa, samkoma, hátíðarhalda og þar með sá staður þar sem íbúar tengjast 

bænum. Flestir íbúar leggja leið sína um miðbæinn, eiga einhver erindi þangað og koma 

þangað sér til dægrastyttingar.9 Eins og áður sagði er sá hluti oftar en ekki elsti hluti 

byggðarinnar og þar af leiðandi má þar finna margskonar byggingarlist. Þar sem vel hefur 

tekist til tekur byggingarlistin þar tillit til landslags, minja og sögu staðarins, byggingar frá 

mismunandi tímabilum tóna vel við hver aðra án þess þó að nýrri byggingar verði 

eftirlíkingar af þeim eldri. Slíkir kjarnar mynda heild sem aðlaðandi borgarumhverfi og ýtir 

undir líf í miðborginni sem og utan hennar. 10 11 

En hvað gerir miðbæ að góðum miðbæ, hvaða þættir hafa áhrif og hvernig er hægt að 

stjórna þeim? 

Allt frá því að borgir tóku að byggjast hafa arkitektar og aðrir fræðimenn reynt að finna 

leiðir til að byggja góðar borgir og sett fram kenningar um hvað einkenni góðar borgir og 

hvernig megi móta gott borgarumhverfi. Þessar hugmyndir og tilraunir til að fylgja þeim 

eftir heppnuðust misvel og margar þeirra hafa hreinlega mistekist. 

Samkvæmt þeim hugmyndum og kenningum sem gefið hafa góða raun eiga borgir að 

vera þéttbyggðar. Byggingar og önnur mannvirki eiga að vera byggð í stærð sem sniðin er 

að mannslíkamanum (e. human scale) þ.e. að byggingar séu ekki yfirgnæfandi stórar eða 

háar, götur frekar stuttar en langar og vegalengdir ekki langar. Eins þarf að huga að 

sjónrænum vegalengdum, til að halda áhuga vegfarenda og láta þeim líða vel. Umhverfið 

                                                 
9 Andy Kitsinger, „A healthy downtown is key to a strong community,“ Planners web, 19. september 2013, 

http://plannersweb.com/2013/09/healthy-downtown-key-strong-community/. 
10 „2.3 Hlutverk miðbæjar – Viðfangsefnið,“ Akureyri:Deiliskipulag miðbæjar-Austurhluti, sótt 22.  

September 2015 af https://sites.google.com/a/alta.is/dskmak/bakgrunnur/hlutverk-midhbaejar. 
11 „Jane Jackobs,“ Project for public spaces, sótt 20. október 2015 af http://www.pps.org/reference 

    /jjacobs-2/. 

má ekki vera einsleitt eða virðast óendanlegt. Gerð og hlutverk bygginga þurfa að vera 

margbreytileg þannig að milli þeirra myndist lífvænleg svæði, götur og torg.12 Hanna þarf 

þessi almenningsrými í stað þess að þau séu aðeins afgangsrými sem myndast hafa óvart 

milli bygginga. Vel hannað almenningsrými hvetur til félagsstarfsemi og viðveru í því 

rými. Þar sem fólk er sækir fleira fólk og því mikilvægt að hafa mannleg samskipti og 

hegðun í huga þegar almenningsrými eru hönnuð. Mikilvægt er að fjölbreytni mannlífsins 

fái að njóta sín, rými henti margskonar starfsemi og viss iða mannlífs myndist þannig að 

íbúum líði vel.  Stefna skal að því að búa til sameiginlega stofu samfélagsins, þar sem fólk 

kemur saman þó hver og einn sé að gera sitt.13 Gróður er jafnan talinn auka gæði 

almenningsrýmis sem og áhugavert eða gott útsýni. Almenningsrými þurfa skjól og vernd 

fyrir áreiti, t.d. mikilli umferð bíla. Eftir því sem áreiti frá umferð er minna eykst mannlífið 

á götunum og því mikilvægt að huga að því hvernig stjórna má umferð og hraða. 1415 

Þessar kenningar og aðferðir segja til um hvernig má haga hönnun til að mynda gott 

borgarumhverfi og byggja góðar borgir. Í nánast öllum tilvikum er þó einhver byggð þegar 

til staðar og ekki hlaupið að því að byrja uppá nýtt. Því þarf ávallt að taka tillit til 

núverandi byggðar þegar borgir eru skoðaðar til hliðsjónar við slíkar kenningar. Að mörgu 

leyti er það viðfangsefni skipulagsvinnu. Að reyna að skapa lífvænlegt og gott 

borgarumhverfi samkvæmt bestu vitund hverju sinni með tilliti til byggðarinnar, sögu og 

samfélagsins. Eftir bestu getu að draga saman hvað samfélagið hefur, hvað vantar og 

hvernig á að haga uppbyggingu í samræmi við það. 

                                                 
12 Massimo Santanicchia, Production of public space IV, fyrirlestur fluttur í borgarfræðiáfanga í Listaháskóla 

Íslands, Reykjavík, 16. október 2014. 
13 Massimo Santanicchia, Production of public space III, fyrirlestur fluttur í borgarfræðiáfanga í Listaháskóla 

Íslands, Reykjavík, 11. september 2014. 
14 „Pedestrian cities/Quality of life,“ New urbanism, sótt 1. desember 2014 af 

http://www.newurbanism.org/pedestrian.html. 
15 Byggt á þekkingu höfundar, sem áunnist hefur í námi við LHÍ, á kenningum Jan Gehl og Jane Jackobs sem 

koma fram í verkum þeirra Life between buildings og The death and life of great american cities.  

3. Saga Akureyrar fram að fyrsta skipulagi 

Langt fram á 19. öld voru svo að segja engir bæir á Íslandi, kauptún voru aðeins örsmáar 

húsaþyrpingar sem voru, eins og Guðmundur Hannesson læknir komst að orði 

„…menningarsnauð og óþjóðleg þorp. “16 Kauptúnin stóðu að mestu leyti í stað og lítið 

annað en verslun einokunarkaupmanna fór þar fram. Lítill sem enginn iðnaður og bann við 

því að verkafólk settist varanlega að í kauptúnum hamlaði eðlilegri þéttbýlismyndun. Þetta 

breyttist uppúr 1880 þegar fiskiðnaðurinn fór að vaxa og í kjölfarið fóru sjávarþorp að 

myndast.17 

Fram á 15. öld var verslunarstaður við Eyjafjörð á Gásum en færðist síðar innar í 

fjörðinn.18 Á 16. öld virðast Hjalteyri, Oddeyri og Akureyri allt hafa verið verslunarstaðir 

en þegar einokunarverslun var sett á var Akureyri valin sem verslunarstaður. Í kjölfarið 

voru reist fáein hús í tengslum við verslunina og er það upphaf byggðarmyndunar á 

Akureyri.19 Allt voru þetta timburhús sem flest hafa verið rifin, eyðilagst í eldi eða 

endurbyggð að stórum hluta.20 

 
          Mynd 1. Akureyri um 1890. 

                                                 
16 Guðmundur Hannesson, Um skipulag bæja, fylgirit Árbókar Háskóla Íslands, 2. janúar 1916, bls. 1-136. 
17 Páll Líndal, Bæirnir byggjast, bls. 8. 
18 Steindór Steindórsson, Akureyri: Höfuðborg hins bjarta norðurs, Reykjavík: Örn og Örlygur, 1993, bls. 

11-12. 
19 Páll Líndal, Bæirnir byggjast, bls. 254. 
20 Steindór Steindórsson, Akureyri: Höfuðborg hins bjarta norðurs, bls. 20-51. 

Árið 1786 fékk Akureyri kaupstaðarréttindi og í kjölfarið var byrjað að vinna að 

uppbyggingu bæjarins. Land Akureyrar var mælt og lóðum úthlutað, þær fengu aðallega 

kaupmenn fyrir byggingu íbúðar-, verslunar- og geymluhúsa. Rúmlega hálfri öld seinna 

missti Akureyri kaupstaðarréttindin en þá samanstóð byggðin af tuttugu og einu timburhúsi 

og nokkrum torfhúsum. Yfirvöld höfðu lítið skipt sér af þessum húsbyggingum og því 

engin regla á því hvernig byggingu þeirra var háttað.21 Til að takast á við þessa ringulreið 

og reyna koma skipulagi á uppbyggingu var stofnuð byggingarnefnd á Akureyri árið 1857 

sem amtmaður hafði umsjón með. Hlutverk hennar var að úthluta lóðum og ákveða hvar 

götur skyldu liggja. Markmið nefndarinnar var að bærinn yrði með tímanum, skipulegri og 

fegurri.22  

Störf byggingarnefndarinnar gengu þó misvel, fundir hennar lágu niðri í fleiri ár og þrátt 

fyrir það var þó talsvert byggt á þeim tíma. Byggingarnefndin hafði því ekki heildartök á 

skipulagi bæjarins á þessum mótunarárum.23  

 

Mynd 2. Skipulagsuppdráttur af Akureyri frá 1900. 

 

 

                                                 
21 Páll Líndal, Bæirnir byggjast, bls. 254-255. 
22 Sama heimild, bls. 255-256. 
23 Sama heimild, bls. 256. 

Bærinn stækkaði talsvert hratt og íbúum fjölgaði þegar leið á 19. öldina. Byggðin fór að 

teygja sig upp Búðargil og norður fjörðinn í átt að Oddeyrinni. Undir lok 19. aldar voru 

Eyrarland og Kotá, jarðir milli Oddeyrar og Akureyrar, sameinaðar Akureyri.24 Fram að 

því hafði kjarni Akureyrar verið við Thuliniusarhöfn, á eyrinni sem bærinn er nefndur eftir 

og byggðin byggst út frá henni. Höfnin var miðpunktur vinnu, við hana stóðu verslanir, 

ráðhúsið og Hótel Akureyri. 25 Í kringum aldamótin myndaðist einnig lítill verslunar- og 

hafnarkjarni á Torfunefi við Torfunefsbryggju. Þeir verslunarmenn sem ekki áttu land við 

Akureyrina sjálfa byggðu hús sín á Torfunefi. Torfunefið tengdi Akureyri við Oddeyrina 

og því ekki að undra að verslun þar hafi vaxið fljótt.26 Vegna mikillar uppbyggingar á 

Oddeyri var gerður sérstakur skipulagsuppdráttur af henni 1897 og í framhaldinu af bænum 

öllum sem er talinn hinn fyrsti á landinu.27  

                                                 
24 Steindór Steindórsson, Akureyri: Höfuðborg hins bjarta norðurs, bls. 17-18. 
25 Sama heimild, bls. 19-36. 
26 Sama heimild, bls.118-126. 
27 Páll Líndal, Bæirnir byggjast, bls. 257. 



 
13 

4. Fyrsta skipulagið 

Mikill áhugi var á skipulagsmálum hjá bæjaryfirvöldum Akureyrar uppúr aldamótunum og 

tilraunir gerðar til að móta uppbyggingu. Þegar skipulagsnefnd var stofnuð með Guðmund 

Hannesson og Guðjón Samúelsson í fararbroddi, óskuðu bæjaryfirvöld á Akureyri því fljótt 

eftir aðstoð við mælingar og fljótlega hófst reglulegt samstarf milli nefndarinnar og 

bæjaryfirvalda. Árið 1926, eftir vinnu nefndarmanna á Akureyri, var lagður fram 

uppdráttur af skipulagi Akureyrar. Eftir birtingu og smávægilegar breytingar í samræmi við 

athugasemdir sem bárust var skipulagið staðfest haustið 1927. 28   

Margt í vinnuferli þessa fyrsta skipulags svipar til þess hvernig skipulög eru unnin í dag. 

Gerðar eru athuganir á viðkomandi svæði, í kjölfarið er svo gerður skipulagsuppdráttur og 

greinargerð, sem áður var skipulagslýsing. Þau eru auglýst og þurfa samþykki opinberra 

aðila, eftir að athugasemdir hafa verið teknar til skoðunar. Ólíkt ferlinu nú var það 

skipulagsnefnd á vegum ríkisins sem vann skipulagstillöguna og bæjaryfirvöld voru fremur 

í hlutverki umsagnaraðila.  

 

Mynd 3. Aðalskipulag Akureyrar 1927. 

 

Skipulag skipulagsnefndarinnar fyrir Akureyri var greinilega undir áhrifum frá 

Garðborgarhreyfingunni og evrópskra borgarskipulagshugmynda frá þessum tíma. Reynt 

var að hólfa bæinn niður í ólík svæði eftir starfsemi. Gert var ráð fyrir nýju íbúðarhverfi,  

                                                 
28 Páll Líndal, Bæirnir byggjast, bls. 257-260. 

nýtt iðnaðarhverfi mótað á Oddeyrartanga og mælt gegn iðnaði í miðju bæjarins.29 Eins og 

áður kom fram hafði byggðin stækkað og var að mati nefndarmanna of dreifð miðað við 

fjölda íbúa. Þeir vildu því þétta byggð bæjarins, styrkja tengingu bæjarhluta til að 

kaupstaðurinn myndaði eina heild. Gert var ráð fyrir íbúabyggð uppá brekkunni frá 

Búðargili og út að Brekkugötu.30 Sú byggð rammaði að miklu leyti inn miðju bæjarins þar 

sem skipulagið gerði ráð fyrir að kirkja, samkomuhús, ráðhús og bókasafn yrðu.31  

 

Mynd 4. Bótin árið 1923.                                             Mynd 5. Ráðhústorg 1931. 

 

Vandræði höfðu verið með að finna nýjum miðbæ stað, en miðstöð bæjarlífsins hafði 

smám saman færst norður frá gömlu Akureyrinni. Torfunefið þótti ákjósanlegt, þar voru 

verslanir, almennings hesthús og stutt í höfnina. Um tíma stefndi því í að Kaupvangstorg 

yrði nýr miðbær Akureyrar. Torgið náði þó aldrei að festa sig í sessi sem miðbær, það þótti 

ekki nógu glæsilegt og forarsvað og kolaryk hafnarinnar þótti ekki ákjósanlegt.32 Í 

skipulaginu var gert ráð fyrir uppbyggingu torgs og hjarta bæjarins þar í kring, á 

landfyllingu í Hofsbótinni, sem var á mótum Hafnarstrætis og Strandgötu. Þar gekk sjórinn  

upp að áður og var gjarnan nefnt Sóðavík. Þar áttu að rísa steinsteypt háreist hús til að 

ramma inn torgið og gera sem glæsilegast. Torgið hlaut nafnið Ráðhústorg þar sem gert var 

ráð fyrir að ráðhús Akureyrar stæði við torgið. Það varð fljótt miðja bæjarins og er enn í 

dag. 33  

                                                 
29 Árni Ólafsson, Drottningarbrautarreitur-Hafnarstræti Akureyri:Húsakönnun, Akureyri: Akureyrarbær, 

2012, bls. 7-9. 
30 Jón Hjaltason, Saga Akureyrar:Vályndir tímar 1919-1940, fjórða bindi, Akureyri: Akureyrarbær, 2004, bls. 

108-109. 
31 Sama heimild, bls. 116. 
32 Sama heimild, bls. 100-102. 
33 Sama heimild, bls. 93-98.  

Guðjón Samúelsson hefur þó kannski séð fyrir að miðbærinn myndi stækka með tíð og 

tíma því nýrri kirkjubyggingu var valinn staður við Eyrarlandsveg, ofan við Grófargil. 34  

Þetta skipulag réði miklu um uppbyggingu og mótun bæjarins á 20. öldinni og markaði 

marga megindrætti miðbæjarins eins og hann er í dag. Byggingar sem byggðar voru utan 

skipulags höfðu líka áhrif á mótun bæjarins á þessum uppvaxtarárum. Sem dæmi má nefna 

íþróttavöllinn og hækkun bygginga í miðbænum35 Byggðaþróun á Akureyri fylgdi lengi 

þessu skipulagi í aðalatriðum en nýtt aðalskipulag var ekki samþykkt fyrr en á seinni hluta 

20. aldar.36 

 

             Mynd 6. Hafnarstræti um 1930. 

                                                 
34 Jón Hjaltason, Saga Akureyrar:Vályndir tímar 1919-1940, bls. 114-115. 
35 Páll Líndal, Bæirnir byggjast, bls. 260-263. 
36 Zóphónías Pálsson, Ágrip af sögu skipulagsmála í einstökum sveitarfélögum 1938-1988, Reykjavík: 

Skipulag Ríkisins, 1990, bls. 24. 

5. Samkeppni um skipulag miðbæjarins í tilefni aldarafmælis 

Á aldarafmæli Akureyrarbæjar 1963 var efnt til samkeppni um skipulag miðbæjarins. 

Óskað var eftir hugmyndum um hvernig mætti stækka miðbæjarkjarnann, þétta byggð, 

móta byggðamynstrið og koma fyrir bílastæðum og gatnakerfi sem hæfa myndi aukinni 

umferð.37 Í takt við tímann voru flestar samkeppnistillögurnar frekar módernískar. Flestar 

þeirra gerðu ráð fyrir að meirihluti bygginga í miðbænum yrðu jafnaðar við jörðu og í stað 

þeirra myndu rísa nútímalegar blokkir með opnum, björtum og fjölnota rýmum sín á milli. 

Tillögurnar voru einnig mikið mótaðar af aukinni einkabílaeign og því rými sem 

einkabílinn krafðist.38 Tillaga arkitektanna Gunnlaugs Halldórssonar og Manfreðs 

Vilhjálmssonar hlaut fyrstu verðlaun. Hún þótti taka hvað mest tillit til sérkenna 

miðbæjarins þar sem gert var ráð fyrir lágri byggð í takt við eldri byggð og landslag. 

Ekkert varð þó af skipulagsvinnu á forsendum þessarar tillögu. Þar komu þó fram tvær 

róttækar hugmyndir sem áttu seinna meir eftir að verða að veruleika. Annars vegar að 

leggja umferðaræð í gegnum bæinn utan við miðbæinn á landfyllingu í Pollinum. Hins 

vegar hugmynd um að gera göngusvæði í miðbænum þar sem ekki væri bílaumferð.39  

 

Mynd 7. Tillaga Guðjóns Samúelssonar úr samkeppninni sem sýnir tíðarandann. 

                                                 
37 Pétur Ármannsson, Gunnlaugur Halldórsson: Arkitekt, Reykjavík: Hið íslenska bókmenntafélag, 2014, bls. 

142. 
38 Árni Ólafsson, Drottningarbrautarreitur-Hafnarstræti Akureyri:Húsakönnun, bls. 10-11. 
39 Pétur Ármannsson, Gunnlaugur Halldórsson: Arkitekt, bls. 142. 

6. Skipulag áttunda áratugarins 

Nýtt aðalskipulag Akureyrar var loks staðfest árið 1975. Gerð þess önnuðust Gestur 

Ólafsson skipulagsfræðingur og Einar B. Pálsson verkfræðingur en vinna að því stóð yfir í 

fimm ár. Deiliskipulag fyrir miðbæinn var samþykkt nokkru síðar eða árið 1981 en gerð 

þess hafði líka staðið yfir í nokkur ár. Framan af unnu arkitektarnir Svanur Eiríksson og 

Haraldur V. Haraldsson að gerð þess en Finnur Birgisson, arkitekt og skipulagsstjóri 

bæjarins, tók við og lagði lokahönd á það.40 Skipulögin voru að einhverju leyti unnin eftir 

fyrirmynd þeirrar skipulagsvinnu sem átt hafði sér stað í Reykjavík á sjöunda áratugnum 

og þeim hugmyndum sem voru ráðandi um skipulag bæja og borga á þeim tíma. 41   

 

   Mynd 8. Ásýnd miðbæjarins við upphaf skipulagsvinnunnar. 

 

Í skipulögunum var miðbæjarsvæðið skilgreint sem svæðið milli íþróttavallarins og lóð 

samkomuhússins sem afmarkaðist af Glerárgötu og sjónum að austan, Eyrarlandsvegi, 

Oddeyrargötu og Brekkugötu að vestan. Yfirlýst markmið skipulaganna var að stækka og 

styrkja miðbæinn. En þar sem lítið landrými var á miðbæjarreitnum var gengið út frá því 

                                                 
40 Zóphónías Pálsson, Ágrip af sögu skipulagsmála í einstökum sveitarfélögum 1938-1988, bls. 24. 
41 Trausti Valsson, Skipulag byggðar á Íslandi: Frá landnámi til líðandi stundar, Reykjavík: Háskólaútgáfan, 

2002, bls. 201. 

að stækka bæinn til norðurs og suðurs. Í skipulögunum var einnig mikil áhersla lögð á 

umferð, einkabílinn og að gera miðbæinn aðgengilegri.42 

Í þessum deili- og aðalskipulögum var tveimur hugmyndum úr vinningstillögu 

Manfreðs og Gunnlaugs framfylgt. Í fysta lagi var Glerárgata gerð að umferðaræð í 

gegnum miðbæinn þegar hún var lögð yfir höfnina á Torfunefi og áfram á landfyllingu 

suður fjörðinn. Með þessu breyttist hafnarsvæðið talsvert og hafnarstarfsemin eftir það 

takmörkuð þannig að aðeins var gert ráð fyrir að hún þjónaði farþega- og 

skemmtiferðaskipum. Í öðru lagi var gert ráð fyrir að Hafnarstræti sunnan Kaupvangstrætis 

og að Ráðhústorgi yrði göngusvæði með mjög takmarkaðri umferð. Einnig var bílaumferð 

um Ráðhústorg lokað, ásýnd þess breytt og það hugsað sem útivistar- og samkomusvæði.43 

 

         Mynd 9. Hafnarstrætið seint á 7.áratugnum. 

                                                 
42 Greinargerð skipulagsnefndar Akureyrar með uppdrætti að deiliskipulagi miðbæjar á Akureyri 1981-2000, 

Akureyri: Skipulagsnefnd Akureyrar, 1981, án blaðsíðutals. 
43 Sama heimild, án blaðsíðutals. 

Skipulögin lögðu mikla áherslu á uppbyggingu í miðbænum, bæði til að stækka hann og 

einnig til að gera hann nútímalegri. Talin var þörf á að byggja talsvert mikið og ljúka 

uppbyggingu sem þegar var hafin. Við Hafnarstrætið var gert ráð fyrir að París, Hamborg, 

Gudmann og verslunarhús KEA fengju að standa en rífa hús sem stóðu norðar í götunni. Í 

stað þeirra áttu að rísa samfelldar nútímalegar byggingar fyrir verslanir, hótel og opinbera 

starfsemi. Húsin neðan við Skátagil átti að rífa og mynda þar grænt torg sem gæti verið 

leiksvæði.44 Eftir fremsta megni átti að reyna að halda í götumynd Hafnarstrætis til að 

miðbærinn hefði sterkan heildarsvip en þó ekki einhæfa ásýnd. Einnig var reiknað með að 

klára uppbyggingu húsblokka milli Skipagötu og Hafnarstrætis sem og húsa við 

Ráðhústorg.45   

Til að stækka miðbæinn var gert ráð fyrir talsverðri uppbyggingu norðan við 

Ráðhústorg og Strandgötu. Þetta átti sérstaklega við á reitnum sem afmarkast af 

Strandgötu, Glerárgötu, Geislagötu og Gránufélagsgötu. Þar átti að rísa verslunar- og 

skrifstofuhúsnæði með bílastæði í miðjunni. Eins var gert ráð fyrir frekari uppbyggingu við 

Túngötu og Bankastíg og tengingu frá Ráðhústorgi að torgi sem mynda átti þar. Norðan 

við Gránufélagsgötu var líka hugað að uppbyggingu og stækkun miðbæjarins þar sem 

íþróttasvæðið hafði færst norðar. Hús áttu að víkja við Hólabraut og Laxagötu og í stað 

þeirra áttu að koma nýjar byggingar fyrir verslanir og þjónustu auk íbúðarhúsa.46 Einnig 

þótti mikilvægt að reisa umferðarmiðstöð við Strandgötu, norðan Nýja Bíós. Þar yrði 

miðpunktur almenningssamgangna og með eflingu þeirra væri hægt að draga úr umferð 

einkabíla á miðbæjarsvæðinu. Auk miðstöðvar almenningssamgangna sáu menn fyrir sér 

að þar gæti jafnframt verið bögglaafgreiðsla, flugfrakt, ferðaskrifstofa, smáverslanir, 

veitingastofa og nætursala svo eitthvað sé nefnt. Slík umferðarmiðstöð gæti glætt 

miðbæinn lífi, bætt þjónustu við heimamenn sem og aðra gesti miðbæjarins.47 

Eins og fyrr var nefnt var mikil áhersla á umferð og einkabílinn, en með aukinni 

bílaeign hafði umferð um miðbæinn aukist, götur þóttu litlar og bílastæði of fá. Reynt var 

að koma til móts við þetta með gatnagerð og breytingum á umferð gatna48.  

                                                 
44 Greinargerð skipulagsnefndar Akureyrar með uppdrætti að deiliskipulagi miðbæjar á Akureyri 1981-2000, 

án blaðsíðutals. 
45 Sama heimild, án blaðsíðutals. 
46 Sama heimild, án blaðsíðutals. 
47 Sama heimild, án blaðsíðutals. 
48 Sama heimild, án blaðsíðutals. 

Eins var mikið púður sett í að útbúa bílastæði í og við miðbæinn eins og sést á eftirfarandi 

málsgrein úr deiliskipulaginu: 

Helstu bílastæði verði á eftirtöldum stöðum: 1) sunnan íþróttavallar, 2) vestan 

ráðhúss, 3) austan Geislagötu og sunnan Sjálfstæðishúss, 4) vestan Búnaðarbanka 

í núverandi legu Hólabrautar, 5) austan Nýja Bíós, 6) á svæði því sem nú er byggt 

vöruskemmum neðan Skipagötu, 7) sunnan Kaupvangstrætis við Hafnarstræti 

austanvert. Vestan við aðalverslunarhús KEA er gert ráð fyrir bílastæðum á 

tveimur hæðum, auk nokkurra minni bílastæða í nágrenni miðbæjarkjarnans. 

Möguleiki á bifreiðastæðum á núverand æfingavelli austan íþróttavallar (um 100 

stæði) svo og á landfyllingu austan Glerárgötu, sunnan gatnamóta við 

Strandgötu.49 

 

Í þessum skipulögum voru teknar margar veigamiklar ákvarðanir um mótun 

bæjarmyndar sem hafa haft áhrif á útlit hans allt fram til dagsins í dag. Nútímalegir drættir 

í húsbyggingum og umferðarskipulagi eiga oftar en ekki rætur sínar að rekja til þessa tíma. 

 

Mynd 10. Ráðhústorg árið 1987. 

 

Fyrirhugaðri uppbyggingu og umferðarbreytingum við Hafnarstræti og Ráðhústorg var 

að mestu leyti fylgt eftir og breytti það ásýnd miðbæjarsvæðisins mikið. Uppbygging og 

mótun svæðis við Skipagötu var einnig eftir skipulagsuppdráttum, bílastæði sem 

fyrirskipað var austan hennar og byggingar við hana eru þar í stórum dráttum óbreytt. 

                                                 
49 Greinargerð skipulagsnefndar Akureyrar með uppdrætti að deiliskipulagi miðbæjar á Akureyri 1981-2000, 

án blaðsíðutals. 

Framkvæmdir og uppbygging utar í miðbænum gekk ekki eins vel eftir.50 Sunnan 

Kaupvangstrætis voru gerð bílastæði á fyrirhuguðum byggingarreitum austan við 

Hafnarstrætið. Eins og bílastæðin við Skipagötu eru þau enn til staðar en komið hefur til 

tals nokkrum sinnum á undanförnum árum að byggja loks á þessum reitum. Norðan við 

Ráðhústorg var lítið framkvæmt. Götur, gangstéttir og öðrum þáttum umhverfisins var 

aðeins gengið frá til bráðabirgða. Uppbygging þar virðist hafa strandað á hversu mörg hús 

bærinn þurfti að kaupa til niðurrifs. Nokkur hús voru keypt en eftir því sem leið á 

skipulagstímann varð ljóst að bærinn hygðist ekki fylgja skipulaginu eftir á þessu svæði. 

Eins var ekkert úr fyrirhugaðri umferðarmiðstöð sem rísa átti í Bótinni.51 

Skipulögin mótuðu því mikið kjarna miðbæjarins en jaðrarnir sátu á hakanum og 

stækkun miðbæjarins sem stefnt hafði verið að tókst því ekki. 

                                                 
50 Árni Ólafsson, Drottningarbrautarreitur-Hafnarstræti Akureyri:Húsakönnun, bls. 11-12. 
51 Miðbær Akureyrar deiliskipulag norðurhluta, Akureyri: Skipulagsdeild Akureyrarbæjar, 1996, bls. 2. 

7. Skipulag tíunda áratugarins 

Nýtt aðalskipulag fyrir Akureyri var staðfest 1990 en þá voru liðin 15 ár frá gerð seinasta 

aðalskipulags. Í millitíðinni höfðu þó verið einstaka breytingar eftir þörfum.52 Þess er ekki 

getið hvað hafi orsakað þessa töf en hugsanlega hefur hraði uppbyggingar í bænum 

hreinlega ekki verið slíkur að endurskoða hafi þurft skipulagið fyrr. 

Í aðalskipulaginu var fyrst og fremst hugað að stækkun bæjarins og fjölgun íbúa á 

skipulagstímabilinu. Uppbygging íbúðarhverfa, skóla og útivistarsvæða til að koma til 

móts við fólksfjölgunina var áberandi. Atvinnusvæði þurfti líka að stækka, fyrst og fremst 

var litið til norðurhluta bæjarins en einnig bent á að talsvert meira mætti byggja í 

miðbænum. Gatnakerfið var líka endurskoðað og leitast við að tengja ólíka bæjarhluta.53   

Mörk miðbæjarins voru örlítið endurskilgreind, byggðin á Brekkunni sem og 

íþróttavöllurinn voru ekki talinn hluti af miðbænum lengur en aftur á móti teygðu mörkin 

sig lengra suður í innbæinn.54 Við gerð aðalskipulagsins þótti ekki ástæða til að endurskoða 

deiliskipulag miðbæjarins. Þróun miðbæjarins eftir deiliskipulaginu hafði verið fremur hæg 

og þótt nokkrar breytingar hefðu verið gerðar á því var talið að megindrættir þess ættu 

ennþá vel við og hægt væri að haga uppbyggingu eftir því.55 

Stuttu síðar var þó orðið ljóst að endurskoða þyrfti gildandi deiliskipulag, þá sérstaklega 

norðurhluta miðbæjarins þar sem uppbygging hafði gengið fremur hægt og illa. Vinna við 

nýtt deiliskipulag hófst 1991 og var deiliskipulag fyrir norðurhluta miðbæjarins staðfest 

snemma árs 1996. 56  

Einn helsti tilgangur nýs skipulags var að auðvelda framkvæmd og uppbyggingu í takt 

við skipulagið, þannig að ekki þyrfti að kaupa og rífa mörg hús áður en hægt væri að ganga 

frá opinberum svæðum í kring, götum, gönguleiðum og torgum. Litið var til nýtingu lóða, 

meginatriða í umhverfismótun og byggingarmálum. Markmið skipulagsins var að styrkja 

miðbæinn og bæjarmyndina. 57   

Margar lóðir þóttu vera í óhæfu ástandi, óbyggðar og ófrágengnar. Einnig þóttu nokkrar 

byggingar óviðeigandi í miðbæjarumhverfi og miðbærinn hafði ekki heilsteypt yfirbragð.58  

                                                 
52 Aðalskipulag Akureyrar 1990-2010: Greinargerð, Akureyri: Skipulagsdeild Akureyrarbæjar, 1991, bls. 7. 
53 Sama heimild, bls. 8-11. 
54 Miðbær Akureyrar deiliskipulag norðurhluta, bls. 7. 
55 Aðalskipulag Akureyrar 1990-2010: Greinargerð, bls. 50-51. 
56 Miðbær Akureyrar deiliskipulag norðurhluta, bls. 2-4. 
57 Sama heimild, bls. 2-4. 
58 Sama heimild, bls. 8. 

Markmið skipulagsins var því að styrkja heildarmynd miðbæjarins og skapa honum 

ákveðna ímynd. Lagt var upp með að bæta sundurlausa götumynd bæjarins með því að 

gera húsaraðir samfelldar og skilyrða nýtingu bygginga, til að mynda áttu að vera verslun 

eða einhverskonar starfsemi á jarðhæðum til að forðast „dauðar“ framhliðar við torg og 

aðalgötur. Þeim reitum sem stæðu óbyggðir átti tímabundið að breyta í bílastæði eða fegra 

með gróðri til að þau væru ekki eins og opin sár í bæjarumhverfinu. Nota átti gróður og 

götugögn markvisst til að móta ásýnd og upplifun. Styrkja, stækka og tengja saman torg og 

göngusvæði í miðbænum og skapa þannig möguleika á margskonar götulífi.59 

 

Mynd 11.  Hafnarstrætið sem göngugata. 

 

Einnig var litið til þróunar miðbæjarins og í hvaða átt væri æskilegt að þróa hann. Þeim 

hugmyndum var velt upp hvort hið evrópska borgarform, með þéttri lágreistri byggð þar 

sem væri samkomustaður íbúa og fjölþætt starfsemi, eða hið ameríska, með yfirbyggða 

verslunarkjarna og bílinn í forgrunni, væri ákjósanlegt fyrir framtíð miðbæjarins. Þróun 

undanfarinna ára hafði verið í átt að hinu ameríska borgarformi þar sem verslunarkjarnar 

höfðu sprottið upp víða um bæinn og miðbænum hnignað. Slíkt borgarform þótti ekki 

ákjósanlegt og því var í skipulaginu lagt upp með að styrkja miðbæinn og glæða hann  

 

 

                                                 
59 Miðbær Akureyrar deiliskipulag norðurhluta, bls. 13. 

meira lífi. Bæði þyrfti að efla þar verslun og þjónustu og eins þyrfti að huga að fjölgun  

íbúa í miðbænum, til að líf legðist ekki af eftir lokun verslana. 60 

Eftir sem áður var mikil áhersla á einkabílinn og bílastæðamál. Tryggja þurfti gott 

aðgengi að miðbænum og nóg væri af bílastæðum fyrir alla sem ættu þangað erindi. 

Safnstæði voru sett á jaðra miðbæjarsvæðisins en reiknað með að ferðast væri fótgangandi 

innan þess.61  Ólíkt fyrri skipulögum var lögð áhersla á að samræma kröfur gangandi, 

hjólandi og bílaumferðar og gera þeim jafn hátt undir höfði. Innan miðbæjarsvæðisins áttu 

akgötur því að vera þröngar og yfirborð öðruvísi til að hægja á umferðinni. 

Almenningssamgöngur voru ekki mikið í brennidepli en þó var minnst á að mikilvægt væri 

að aðstaða þeirra í miðbænum væri góð.62 Hugmyndir frá fyrra skipulagi um mikla 

umferðarmiðstöð í Bótinni var búið að slá út af borðinu. Í miðbænum var reiknað með að 

strætisvagnar og leigubílar hefðu aðstöðu en almenn umferðarmiðstöð væri sunnan 

Kaupvangstrætis.63 

Við nánari útlistun á uppbyggingu var sérstaklega litið til lóðar milli Geislagötu og 

Túngötu. Þar átti að reisa hús og meðfram því göngugötu í framhaldi af Ráðhústorgi og 

lengja þannig miðbæjarsvæðið til norðurs. Reiturinn sem afmarkaðist af Strandgötu, 

Geislagötu, Gránufélagsgötu og Glerárgötu, einnig nefndur Sjallareitur, var einnig 

útlistaður nánar. Það var talinn besti staðurinn til að fjölga íbúðum og því gert ráð fyrir að 

reisa þar þriggja til sex hæða íbúðarhús sem mynduðu garð í miðju reitsins. Við Geislagötu 

áttu að vera verslunar- og þjónusturými á fyrstu hæð, þar á bakvið bílageymslur og ofan á 

þeim garðrými. 64 

Nýtt aðalskipulag var staðfest undir aldamót, árið 1998 en þá voru liðin átta ár frá gerð 

seinasta aðalskipulags og því kominn tími á endurskoðun. Í því var lögð áhersla á að skapa 

heildstæða ásýnd bæjarins og efla hlutverk hans sem höfuðstað Norðurlands þar sem væri 

miðstöð verslunar, þjónustu, menningarlífs og samgangna í landsfjórðungnum. 65  

Skipulagið var talsvert frábrugðið fyrri skipulögum að því leyti að í stað þess að áhersla 

væri á uppbyggingu og afmörkun byggingarreita var leitast við að skilgreina og samræma 

þarfir ólíkra þátta. Talið var mikilvægt að skoða bæði efnahags- og tæknimál, félags-,  

                                                 
60 Miðbær Akureyrar deiliskipulag norðurhluta, bls. 9-10 
61 Sama heimild, bls. 13. 
62 Sama heimild, bls. 15. 
63 Sama heimild, bls. 16. 
64 Sama heimild, bls. 17. 
65 Aðalskipulag Akureyrar, greinargerð, staðfest ákvæði, Akureyri: Skipulagsdeild Akureyrar, 1998, bls. 9-

12. 

fræðslu- og menningarmál auk umhverfis- og byggingamála. Þessir þættir hefðu allir áhrif 

á umhverfi bæjarins og hvern á annan. Samþætting þeirra og hagsmunir ættu því að vera 

höfð að leiðarljósi við gerð aðalskipulags.66 Vinna átti að mannvænu bæjarumhverfi sem 

mætt gæti þörfum allra. Náttúruverndarsjónarmið og samfélagslegar skyldur voru ofarlega 

á baugi. Mikilvægt þótti einnig að almenningur hefði meira um mótun bæjarins að segja og 

tæki meiri þátt í skipulagsgerð.67  

 

Mynd 12. Ný ásýnd Ráðhústorgs og hús við Strandgötu 3. 

 

Þetta skipulag kom ekki mikið við miðbæinn að öðru leyti en því að efla átti verslun og 

þjónustu og miða við að jarðhæð húsa í miðbænum styrkti líf þar. Deiliskipulag 

miðbæjarins var nýtilkomið á þessum tíma og líklegast hefur það verið talið útlista 

uppbyggingu þar nógu vel. 68   

Uppbygging á þessu tímabili í bænum var helst í íbúðarhverfunum eins og áherslur í 

aðalskipulaginu höfðu gefið til kynna. Aðeins var þó byggt og breytt í miðbænum. Nokkur 

hús risu við Skipagötu og fylltu upp í götumyndina þar. Eins risu hús í Bótinni. Breytingar 

voru gerðar á Ráðhústorgi þar sem grasið fékk að víkja fyrir steini en ekkert virðist þó hafa 

verið gert að ráði með svæðið við Skátagil. Norðarlega í miðbænum reis þó ekki mikið  

                                                 
66 Aðalskipulag Akureyrar, greinargerð, staðfest ákvæði, bls. 12. 
67 Sama heimild, bls. 12-36. 
68 Sama heimild, bls. 38. 

þrátt fyrir nánara deiliskipulag. Hús reis við Strandgötu 3, hönnun þess gerði það þó að 

verkum að þau rými, almenningsrými og torg, sem lýst var í deiliskipulaginu skiluðu sér 

ekki. Engu að síður hafði húsið mikil áhrif á miðbæinn, það stendur við Ráðhústorg og 

stuðlar að innrömmun og skjólmyndun við torgið. Á margan hátt passar það samt illa inn í 

umhverfið, hliðin sem snýr að Strandgötu er að mestu lokuð og verslunarrými stór og illa 

til þess fallin að skapa fjölbreytt líf. Ekkert varð af uppbyggingu á Sjallareitnum frekar en 

fyrri daginn.  

8. Akureyri í öndvegi, samkeppni 2005 og skipulag upp úr samkeppninni 

Sjálfseignarstofnunin Akureyri í öndvegi var stofnuð árið 2004 að frumkvæði Ragnars 

Sverrissonar kaupmanns í miðbænum. Hann hafði fylgst með þróun miðbæjarins í langan 

tíma og var orðinn uggandi um þróunina. Honum fannst miðbænum hafa hnignað og taldi 

að eitthvað þyrfti að aðhafast til að snúa við þeirra þróun og endurlífga miðbæinn.69  

Akureyri í öndvegi stóð fyrir alþjóðlegri hugmyndasamkeppni um skipulag miðbæjarins 

árið 2005. Mikil áhersla var lögð á að íbúar hefðu eitthvað að segja um mótun 

miðbæjarins. Því var haldið íbúaþing haustið 2004 þar sem íbúum var gefinn kostur á að 

koma á framfæri sínum hugmyndum um þróun miðbæjarins. Niðurstöður íbúaþingsins og 

hugmyndir komu vel fram í keppnislýsingu samkeppninar.70 

Samkeppnin var opin og á tveimur tungumálum, íslensku og ensku, og bárust dómnefnd 

alls 151 tillaga. Dómnefnd veitti að lokum fjórum tillögum verðlaun og keypti auk þess 

tvær til viðbótar. Þessar tillögur áttu það sameiginlegt að koma til móts við vilja bæjarbúa 

og móta sannfærandi framtíðarsýn fyrir miðbæinn. Þar sem um hugmyndasamkeppni var 

að ræða reyndi dómnefnd að velja bæði tillögur sem mótuðu heildarmyndina sem og 

tillögur sem leystu vel afmarkaða þætti. Þannig fengist sterkur efniviður í mótun 

miðbæjarins og hægt væri að flétta saman tillögurnar í framtíðarskipulag.71  

Tillagan sem hlaut fyrstu verðlaun lagði áherslu á aukin tengsl miðbæjarins við hafið, 

með gerð síkis frá Pollinum inn að Hafnarstræti, eflingu mannlífs á miðbæjarsvæðinu, 

bættar tengingar við miðbæinn og uppbyggingu við hjarta miðbæjarins.72 Tillagan sem 

hlaut önnur verðlaun tók sannfærandi á þéttingu byggðar og mótun lifandi miðbæjar með 

fjölbreytta starfsemi. Tillagan var í góðu samræmi við ásýnd bæjarins og skipulagseinkenni 

hans, jafnvægi milli verndunar og uppbyggingar.73 Tvær tillögur deildu þriðju 

verðlaununum. Önnur lagði áherslu á þéttingu byggðar. Styrkur hennar lá í útfærslum á 

einstökum svæðum, t.a.m. tjörnum sem tengingu við hafið, stækkun Eiðsvallar og útfærslu 

við Ráðhúsið. Hin tillagan þótti útfæra vel hugmyndir um randbyggð við Glerárgötu og 

Drottningabraut.74  

 

                                                 
69 Hugmyndasamkeppni: Niðurstaða dómnefndar, Akureyri: Akureyri í öndvegi, 2005, bls. 7. 
70 Aðalskipulag Akureyrar 2005-2018, Akureyri: Akureyrarbær, 2006, bls. 34. 
71 Hugmyndasamkeppni: Niðurstaða dómnefndar, bls. 8-11. 
72 Aðalskipulag Akureyrar 2005-2018, bls. 34. 
73 Sama heimild, bls. 34. 
74 Sama heimild, bls 34. 



 
28 

Innkeyptar tillögur þóttu leysa vel stækkun miðbæjarins, þá aðallega til norðurs og 

uppbyggingu norðan Ráðhústorgs. Þær innihéldu áhugaverðar göngugötur og 

útivistarsvæði. 75 Athyglisvert er að allar verðlaunatillögurnar sem og önnur innkeypta 

tillagan voru frá erlendum keppendum. Ein innkeypt tillaga var frá íslenskum 

landslagsarkitekt og einn Íslendingur var hluti af þýsku teymi sem fékk þriðju verðlaun.76 

Þær tillögur sem urðu hlutskapastar gefa á margan hátt til kynna hvernig ákjósanleg 

framtíð bæjarins er í anda evrópskra borga. Á vissan hátt gáfu niðurstöðurnar vísbendingu 

um að hrörnunina hafi mátt rekja til borgarmótunar fyrir einkabílinn og gera mætti 

miðbæinn betri með uppbyggingu í átt að evrópskum fyrirmyndum. 

 

Mynd 13. Tillaga að síki frá Graeme Massie Architects sem hlaut fyrstu verðlaun. 

 

Í framhaldi var Akureyrarbæ afhentur allur afrakstur keppninnar sem og réttur til að 

nýta gögn hennar. Settur var saman stýrihópur á vegum bæjarins sem vinna átti úr tillögum 

samkeppninnar og móta nýja skipulagstillögu eftir þeim.77  

Í nýju aðalskipulagi bæjarins fyrir 2005-2018 var stór kafli um miðbæinn og þar voru 

útfærðar skipulagstillögur sem unnar höfðu verið eftir samkeppnistillögunum. 

Stýrihópurinn lagði áherslu á uppbyggingu næst miðbæjarkjarnanum en minni áherslu á 

jaðarsvæði þar sem gera mætti ráð fyrir að framkvæmdir hæfust seinna. Milli 

Kaupvangstrætis og Gránufélagsgötu var gert ráð fyrir að byggja fyrst og fremst á 

verðlaunatillögunni. Hún gerði ráð fyrir gerð síkis frá Pollinum að Hafnarstræti á móti 

Skátagili sem tengja átti miðbæinn við sjóinn aftur. Gatan við síkið væri líka skjólgóð og 

snéri vel við sólu, ólíkt göngugötunni. Þétta átti byggð við Glerárgötu og Skipagötu og 

byggja upp á Sjallareitnum. Eins var horft til yfirbragðs Glerárgötu í miðbænum og 

hvernig mætti breyta henni til batnaðar. Uppbygging sunnan Kaupvangstrætis átti að vera 

byggð á tillögunum sem urðu í öðru og þriðja sæti. Á bílastæðum við Drottingarbraut átti 

                                                 
75 Hugmyndasamkeppni: Niðurstaða dómnefndar, bls. 15-16. 
76 Sama heimild, bls. 20. 
77 Aðalskipulag Akureyrar 2005-2018, bls. 34. 

að þétta byggð með íbúðarhúsnæði. Gert var ráð fyrir grænu svæði á mótum miðbæjar og 

innbæjar og betri tengingu milli þessara bæjarhluta. Skipulag norðan Gránufélagsgötu yrði 

einnig byggt á þeim tillögum. Þar væri líka hugað að þéttingu byggðar meðfram Glerárgötu 

og opnu svæði sem teygði sig norður.78 

Í skipulaginu var sett fram almenn sýn fyrir miðbæinn og útlistað hvernig uppbyggingu 

skyldi háttað. Miðbæjarsvæðinu var skipt niður í marga, smáa reiti og settir nákvæmir 

deiliskipulagsrammar fyrir hvern og einn reit.79 Þetta hefur átt að stuðla að auðveldari og 

hraðari uppbyggingu auk þess að með nákvæmari skilgreiningum fékkst betri stjórn á 

uppbyggingunni. Lítið varð þó af uppbyggingu eftir skipulaginu, að undanskilinni 

byggingu menningarhússins Hofs, sem þegar hafði verið tekin ákvörðun um við upphaf 

skipulagsvinnunnar, og breytingu á hafnarsvæði á landfyllingunni suðaustan við mót 

Glerárgötu og Strandgötu. Þótt tillögurnar hefðu verið unnar eftir og verið í takt við óskir 

íbúa eins og þær komu fram á íbúaþinginu 2004 mætti skipulagið talverðri gagnrýni. Allt 

frá kynningu niðurstaðna hugmyndasamkeppninnar mætti síkið mótstöðu. Það þótti ekki 

íslenskt og áhyggjur um öryggi og hreinlæti í kringum það voru mönnum ofarlega í huga.80 

81 Athugasemdir voru gerðar við fyrirhugaðar breytingar í miðbænum og þéttingu byggðar. 

Eins var sett út á fyrirhugaða uppbyggingu norðarlega í miðbænum.82 Síkið var sá þáttur 

sem deilt var hvað mest um og gjaldfelldi á vissan hátt skipulagshugmyndina og aðra þætti 

hennar. 

Deiliskipulag fyrir austurhluta miðbæjarins var auglýst til kynningar árið 2010. Þar voru 

skilgreindar og settar fram nákvæmari leiðbeinandi áherslur fyrir uppbyggingu.83 Farið var 

yfir hvernig nýbyggingar þyrftu að falla að heildarmynd miðbæjarsvæðisins en jafnframt 

leyfa miðbænum að þróast með tímanum og bæta við fjölbreytta byggingarstíla.84 Stuðla 

ætti að fjölgun íbúa, aukinni starfsemi og styrkja tengslin við miðbæinn með stækkun 

hans.85  

Nánar var skilgreint á hvaða lóðum ætti að byggja, hvernig efnisvali skyldi hagað og 

starfsemi fyrir hvern reit. Leiðbeiningar voru um í hvaða röð skildi byggja á reitunum.86 

                                                 
78 Aðalskipulag Akureyrar 2005-2018, bls. 34-35. 
79 Sama heimild, bls. 46-54. 
80 Sjávarsíki í miðbænum:spurningar og svör, Akureyri: Akureyrarbær, 2006, bls. 1-6. 
81 „Undirskirftir gegn deiliskipulagi,“ Norðurlandið, 23. febrúar 2010,     

http://www.nordurlandid.is/index.php?option=com_frontpage&limit=29&limitstart=4085. 
82 Aðalskipulag Akureyrar 2005-2018: Yfirlit yfir athugasemdir, skjöl í eigu Akureyrarbæjar, 2006. 
83 Deiliskipulag miðbæjar Akureyrar:Austurhluti, Akureyri: Akureyrarbær, 2010, bls. 5-9. 
84 Sama heimild, bls. 30. 
85 Sama heimild, bls. 31-32. 
86 Sama heimild, bls. 113-174. 

Einnig voru leiðbeiningar um hvernig haga skyldi uppbyggingu til að skapa ólíkar götur, 

þar sem væri ólík stemming en tengdust samt vel saman. Efnisval, gróður og samræmd 

götugögn skyldu vera hluti af gatnagerð. 87 

 

                              Mynd 14. Fyrirhuguð uppbygging samkvæmt deiliskipulaginu. 

 

Göngugötur sem og aðrar götur miðbæjarins áttu svo að tengja saman almenningsrými 

bæjarins og styrkja þau. Svæði sem voru skilgreind sem lykil almenningsrými voru 

Ráðhústorg, gatan við Síkið, Torfunefsbryggja og Bryggjutorg við Glerárgötu. Eftir sem 

áður voru leiðbeiningar um efnisval, götugögn, lýsingu og markmið til að skapa ólík en 

áhugaverð rými sem styrkja myndu heildarásýnd miðbæjarins.88 Einnig var hugað að 

gatnagerð, efnisvali gatna og hvernig ætti að huga að gangandi og hjólandi umferð. Ekki 

átti að láta einkabílinn vera ráðandi við gatnagerð. Þar sem gert var ráð fyrir að byggja á 

flestum safnstæðum var áætlað að bílastæðum mætti koma fyrir meðfram götum og í 

bílastæðahúsum. Aðstöðu leigubíla og strætisvagna átti að finna hentugan stað.89 

 

                                                 
87 Deiliskipulag miðbæjar Akureyrar:Austurhluti, bls. 72-85. 
88 Sama heimild, bls. 88-92. 
89 Sama heimild, bls. 35-36. 

Deiliskipulagstillagan var mjög nákvæm og greinargóðar lýsingar voru á því hvernig 

móta ætti útlit og stemmingu í miðbænum. Sú framtíðarstefna sem sett var fram var líka 

mjög sannfærandi. Uppbygging eftir henni hefði átt að vera auðveld og fara fljótlega af 

stað. Sú varð þó ekki raunin. Efnahagshrunið setti allar framkvæmdir og í raun allt Ísland á 

hliðina. Það fjármagn sem þurfti til uppbyggingar var ekki til staðar lengur, hvorki hjá hinu 

opinbera né hjá einkaaðillum.  

 

       Mynd 15. Loftmynd af miðbænum á þessum tíma. 

9. Gildandi skipulag 

Deiliskipulagsuppdrátturinn frá 2010 varð aldrei fullgilldur, og ekkert byggt í samræmi við 

hann, þar sem skipulagið var ekki afgreitt fyrir bæjarstjórnarkosningar árið 2010. Eftir 

kosningarnar komst nýr meirihluti að sem setti deiliskipulagsvinnu í bið. Haustið 2012 

hófst loks aftur vinna við deiliskipulag miðbæjarins og var nýtt deiliskipulag samþykkt 6. 

maí 2014. Ráðist var í gerð nýs deiliskipulags þar sem tillagan frá 2010 var höfð til 

hliðsjónar. Taka átti ríkt tillit til athugasemda og þeirra atriða sem höfðu mætt andstöðu 

t.a.m. síkisins, hárra bygginga, skort á bílastæðum og mikils byggingarmagns.90 

Eftir sem áður kom fram að miðbænum hefði hnignað og dregið hefði úr vægi hans sem 

verslunar- og þjónustukjarna. Hann væri ekki sú umgjörð mannlífs sem miðbær þarf að 

vera og hæfði ekki þörfum íbúa, gesta og fyrirtækja. Yfirlýst markmið skipulagsins er því 

að efla miðbæinn, gera hann að miðju menningar og mannlífs. Móta á hlýlegt og aðlaðandi 

umhverfi þar sem eftirsóknarvert verði að starfa, búa og dvelja. Einnig á að styrkja tengsl 

við Pollinn og stækkun miðbæjarkjarnans út að honum þykir mikilvæg og að mynda götur 

sem liggja betur við sólu og er skjólríkari en helstu götur miðbæjarins.91 

Útfærsla byggðarinnar á þessu svæði er þó talsvert öðruvísi en í fyrri tillögum. Mynda á 

þrjá vestur-austur ása og byggja meðfram þeim á landinu milli Pollsins og miðbæjarins. 

Byggðin á þessu svæði á að vera lágreist og taka tillit til byggðamynsturs og einkenna 

byggðarinnar. Á jarðhæðum á að vera atvinnuhúsnæði og íbúðir eða starfsemi á þeim efri. 

Ítarlega er útlistað hversu háar og stórar byggingarnar mega vera, hvernig formun þeirra og 

lögun þaka skuli hagað. Leiðbeiningar um efnisval og liti er líka nokkuð nákvæmt, 

nokkurn veginn er búið að teikna fyrstu drög. Nær Pollinum verða húsin lægri og minni í 

samræmi við fyrirhugaða landnotkun þar. 92  

Í skipulaginu er gert ráð fyrir að miðásinn verði eitt helsta almenningsrými nýs 

miðbæjar. Í stað síkisins eru tjarnir, gosbrunnar og önnur vatnsvirki látin myndgera 

tengingu Pollsins inn í miðbæinn.93 

 

                                                 
90 Akureyrarbær-Miðbær:Deiliskipulag, Akureyri: Akureyrarbær, 2014, bls. 8. 
91 Sama heimild, bls. 13-21. 
92 Sama heimild, bls. 39-50. 
93 Sama heimild, bls. 27. 

Mynd 16. Miðásinn 

 

Norðan við Strandgötu á að rífa nokkur hús á Sjallareitnum, þar á meðal Sjallann sjálfan 

og gert ráð fyrir að reisa þar hótel. Önnur uppbygging verður í takt við eldra skipulag auk 

þess sem ný miðstöð almenningssamgangna á að rísa norðan ráðhússins. 94  

Í miðbæjarkjarnanum sjálfum er gert ráð fyrir að fylla uppí skörð í götumyndinni á 

auðum lóðum og styrkja þannig heildarásýnd. Rífa á niður og endurbyggja á lóðum í 

samræmi við ásana þrjá og tengingar frá Pollinum. Eftir sem áður eru leiðbeiningar um 

stærð, efnisval og gerð ítarlegar. 95 Í öðrum hlutum miðbæjarins er ekki gert ráð fyrir eins 

mikilli uppbyggingu, gert er ráð fyrir minniháttar viðbyggingum en aðallega er litið til 

mótunar almenningsrýma, hjóla- og göngustíga.96 

Talið er að uppbygging almenningsrýma sé mikilvæg til að glæða mannlíf í miðbænum, 

auk miðássins er hugað að Skátagili, Ráðhústorgi, Pollinum og Listagilinu. Gert er ráð fyrir 

uppbyggingu almenningsrýmis í Skátagilinu og að fá lifandi og fjölbreytt yfirbragð þar. 

Upp Skátagilið á að vera stígakerfi sem myndar góðar tengingar við aðliggjandi svæði og 

neðst í gilinu er gert ráð fyrir aðstöðu fyrir ýmiskonar samkomur, auk leiksvæðis. 

Lækurinn sem rennur niður gilið á að kallast á við tjarnir og vatnsvirki miðássins og 

tenginguna niður að Pollinum.97 

Ráðhústorg á að styrkja með gróðri, götugögnum og grasflöt sem styður við og eykur 

notagildi torgsins. Í Listagilinu er gert ráð fyrir tveimur litlum torgsvæðum sem tengjast  

                                                 
94 Akureyrarbær-Miðbær:Deiliskipulag, bls. 66-71. 
95 Sama heimild, bls. 51-65. 
96 Sama heimild, bls. 71-71. 
97 Sama heimild, bls. 30. 

starfsemi í Gilinu. Við Pollinn er gert ráð fyrir nýju almenningsrými sem samtvinnar 

hafnarsvæðið miðbænum. Efla á mannlíf við smábátahöfnina og búa til betri umgjörð 

þar.98 

Til að þjóðvegurinn klippi ekki miðbæinn frá Pollinum er gert ráð fyrir að þrengja 

Glerárgötuna úr fjórum akgreinum í tvær og lækka hámarkshraða á þeim hluta sem liggur í 

gegnum miðbæinn. Þannig verður yfirbragð þjóðvegarins á þessu svæði rólegra og hentar 

bæjarlífinu betur. Einnig er hugað að því hvernig má bæta aðgengi gangandi og hjólandi 

vegfarenda og efla þannig vistvænan ferðamáta. Lagt er upp með að bæta net stíga og 

tenginga jafnt innan miðbæjarins sem og utan. Ný miðstöð almenningssamgangna á að rísa 

norðan Ráðhúss þar sem strætó og leigubílar hafa aðstöðu.99 

 

Mynd 17. Kort af Akureyri frá 2015. 

 

Eins og áður sagði hafði skipulagið frá 2010 fengið mikla gagnrýni vegna skorts á 

bílastæðum og því lagt mikið uppúr þeim. Í nýbyggingum var gert ráð fyrir bílageymslum, 

nýjum safnstæðum á jaðarsvæðum og fleiri stæðum meðfram götum. 100 

 

                                                 
98 Akureyrarbær-Miðbær:Deiliskipulag, bls. 26-27. 
99 Sama heimild, bls. 23-25. 
100 Sama heimild, bls. 25. 

Í deiliskipulaginu er sérstaklega farið í umhverfisáhrif, mat á þeim áhrifum sem 

deiliskipulagið getur haft á hljóðvist, loftgæði, lífríki og auðlindir svo eitthvað sé nefnt. 

Niðurstaða hennar „…er sú að tillaga að deiliskipulagi í heild muni hafa í för með sér 

óveruleg áhrif á umhverfið. “101 

Þótt rúmt ár sé liðið frá samþykkt deiliskipulagsins hefur ekki mikið sést af 

framkvæmdum eftir því, að undanskildum gerð stígs meðfram Drottningarbraut og niðurrif 

Sjallans sem virðist vera á næsta leiti, enn er þó nægur tími til stefnu og vonandi að 

einhverjum áætlunum verði fylgt eftir. 

 

Mynd 18. Ásýnd Hafnarstrætis. 

 

 

 

                                                 
101 Akureyrarbær-Miðbær:Deiliskipulag, bls. 80. 

Lokaorð 

Ásýnd miðbæjarins á Akureyri hefur verið að mótast allt frá fyrsta skipulaginu og hefur 

hvert skipulag sett sitt mark á hann. Uppbygging hefur helst verið við Hafnarstrætið og 

Ráðhústorgið og mótun hennar verið ágæt þegar á heildina er litið. Uppbygging við Pollinn 

og í Listagilinu hefur einnig styrkt ásýnd miðbæjarins. Mikið púður hefur líka farið í að 

aðlaga miðbæinn að einkabílnum og aukinni umferð, þar sem grámygluleg bílastæði eru 

allt að heilög og virðast ekki mega víkja fyrir borgarrýmum. 

Margt hefur setið of lengi á hakanum, líkt og almenningsrými við Skátagilið og 

uppbygging norðan og sunnan miðbæjarkjarnans. Það er á margan hátt niðurdrepandi að 

horfa til þessara svæða og velta vöngum yfir því hvers vegna ekkert hefur verið aðhafst. 

Þannig hefur margt í skipulögunum farið forgörðum og engu skipulagi verið fylgt að öllu 

leyti. Það er á vissan hátt nauðsynlegt því hugmyndir eru ávallt börn síns tíma og þær 

verður að meta áður en ráðist er í stórtækar framkvæmdir. Miðbærinn væri líklega ekki 

jafn heillandi ef eldri byggð hefði verið rifin í burtu um miðbik aldarinnar og samanstæði 

einungis af módernískum blokkum. Að sama skapi gæti miðbærinn verið sterkari og 

líflegri ef hlúð hefði verið betur að honum við uppbyggingu annarra kjarna, líkt og 

Glerártorgs. 

Það er ómögulegt að skýra með vissu hvers vegna sumar hugmyndir fengu fram að 

ganga og aðrar ekki. Einstök drög gætu hafa þótt óraunhæf eða ómerkileg og því ekki 

framkvæmd. Eitt er þó víst að við lifum og hrærumst í kapítalískum heimi svo að 

efnahagsleg og pólitísk áhrif hafa haft sitt að segja um hvernig miðbærinn byggðist upp. 

Skýrasta dæmið er efnahagshrunið sem setti skipulagsframkvæmdir á Akureyri og í raun 

allt Ísland á hliðina.  

Miðbær Akureyrar er hrífandi en hann hefur burði til að verða betri og í framtíðinni 

verður vonandi ráðist í löngu tímabærar framkvæmdir til þess að gera miðbæinn meira 

aðlaðandi fyrir íbúa og gesti. Þó má ekki gleyma að líftími skipulaga og uppbyggingar 

bæja og borga er annar en mannsins. Þó uppbygging virðist hæg í augum íbúa er hún það 

ekki á mælikvarða borgarinnar og borgin verður að fá að vaxa á sínum hraða.    

Bæjaryfirvöld hafa sýnt frumkvæði að uppbyggingu þó viðfangsefnin hafi verið 

umdeild, líkt og með menningarhúsið Hof, mörg verðug verkefni bíða þó enn. 

Bæjaryfirvöld verða að láta verkin tala og ráðast í framkvæmdir sem efla miðbæinn og 

gefa af sér til samfélagsins. Þótt ígrunda verði kostnað má uppbygging ekki stranda á 

honum.  

Það sem vakti athygli mína við lestur deiliskipulaganna er hvernig orðræðan hefur 

þróast í gegnum árin. Hvernig talað er um umhverfi okkar og hvað rætt er um hverju sinni 

endurspeglar tíðarandann og sýnir þróun viðhorfa gagnvart umhverfismótun.  Í framtíðinni 

verður veruleikinn því kannski annar, þar sem gagnrýnin hugsun og samtal verða ráðandi 

öfl, þar sem tekist verður á við þau verkefni eða hugmyndir sem „ekki er hægt“ að 

framkvæma, á skapandi og frjóan hátt. Samfélagið og stjórnkerfið verði í takt þannig að 

hægt sé að stefna fram á við og móta heiminn á nýjan hátt.  

